
2. aretoa
Eraikin zaharra
O solairua

Tradizioa eta arriskua

XV. mendean zehar, eta Flandestik abiatuta,
olioaren erabilera zabaldu zen europar margolarien
artean. Astiro lan egiteko aukera ematen du,
geruza arinak emanez eta aurrez emandakoak
ikusgai utziz. Saezek ere erabiltzen du, baina,
haren kasuan, olioak Aabardura egiten dio
margolan handi honen formaren eta muinaren
arteko kontraste bortitzari. Atalka egindako
konposizio ia ispiluzkoan, ohiz kanpoko pattern
beltz eta geometrikoari gainezarri dizkio

trazu gorriak, zirkulatzen duen odola bezala
dabilzkionak. Van Dycken kasuan legez, erdialdean
giza irudi batek drama ordenatzen du, baina,
hemen, Rorschachen test baten erantzuna bezain
barnekoa eta misteriotsua da.

Anton van Dyck
15699-1641

Anberesen ikasi zuen Hendrick van Balen eta
Rubens maisuekin; hain zuzen, Rubensen
laguntzaile izan zen, eta, harekin batera, Flandesko
barrokoaren margolaririk garrantzitsuena da
adituen ustez. Londresen egonaldi bat egin ostean,
1621ean sei hilabete egin zituen Italian, non Tiziano
eta Veronese bezalako maisuak ezagutu zituen,
eta hainbat hiritan ibili zen; arrakasta lortu zuen
erretratuekin, Genovan batik bat. Anberesera
itzulita, 1627etik 1632ra bitartean egin zituen
eszena erlijiosorik onenak, eta mitologiaren gaia
landu zuen, konposizio ikusgarrietan. Ingalaterrako
Karlos l.ari esker iritsi zitzaion entzute handia,

hark erretratu ugari enkargatu ostean. Van Dyck
bere garaiko artista inspiratuenetakoa da, eta
erretratugile finena.



Atsekabea Kristo hilagatik
c. 1627-1632. Olioa mihisean

Anberesen margotua, hauxe da agian Van Dyckek beste aldaera
batzuetan ere garatu zuen gaiari buruz margotutako bertsioen

artean ederrena. Hemen, Kristoren anatomia bikaina osatzeko,

eredu eskultoriko klasikoetan oinarritu zen, hala nola Kapitolioko
Museoetako Tiberreko alegoria edo Galaziarra hilzorian lanetan. Ama
Birjinak magalean hartuta dauka semea, haurtzaroan bezala, begirada
samindua zerurantz jaso duen bitartean. Akatsik gabe eta erritmikoki
marraztuta dago, eta ilunabar-giroak ez du eragotzi kolore-masen
tratamendu fina, dramatismo sakoneko antzerki-irudia lortuz.

1985ean eskuratua



Ighacio Saez
1971

Zazpi urte besterik ez zituela, Justo San Felicesek
ematen zituen margolaritza-eskoletara joan zen
Galdakaon (Bizkaia), bere bizilekuan. Han ezagutu
zuen IAaki Alvarez irakaslea, eta hark ezagutarazi
zion arte garaikidea, 1987an. Dohain handia zuen
margotzeko eta marrazteko, eta, hala, 1989an
UPV-EHUko Arte Ederren fakultatean hasi zen.
Lehenengo mailako ikaslea zela, Bizkaiko Artea
saria eman zioten. lkasketak bukatu ondoren,
1994an, Bartzelonara joan zen, eta urtebete
geroago BBK Fundazioaren beka bat eskuratu
zuen, arte-sorkuntzan aritzeko. Horri esker,

New Yorkera eta Mexikora bidaiatu zuen. 2000.
urtetik aurrera, Espacio Abisal arte-proiektuaren
parte izan zen, Bilbon. Gaur, Hemen, Orain (Arte
Ederren Bilboko Museoa, 2001) erakusketan parte
hartzeaz gerotik, erreferente nabarmena da bere
belaunaldiko artisten artean.



Izenbururik gabea
2000. Olioa oihalean

2013. urtera arte, Sdezek neurri handiko gainazaletan egiten zuen

lan. Honetan, erdigunea zuhaitz handi baten aurrean dagoen giza

irudi batek hartzen du; ur-plano baten gainean dago gainezarrita,

non zeruko bilbe gurutzatuak islatzen diren. Behealdean, urertzeko
zuhaixkak eta landare-formak gizonaren gorputzarekin korapilatzen
dira. Linazi-oliotan diluitutako olio-pinturak okre koloreko inguratzeak
sortu ditu, eta horiek nagusi den horiaren intentsitatea fabartzen dute.
Bi tonu horien eta masa beltzen eta karmin odolkararen lerro zainduen
arteko kontrasteak intentsitate dramatiko handiko eszena bat eragiten
dute.

2021ean eskuratua



2013-2019 arteko proiektuen artxiboa
2013-2019. Teknika mistoa

Gaitasun piktoriko handiari eta artearen historiaren ezagutza

sakonari esker, Sdezek mundu bat irudikatzen du, non artearen eta
bizitzaren arteko harremanak, edo artearen eta gorputzaren artekoak,
banaezinak diren. Haren obrek figurazioarekin hausten dute, edo
figura abstraktutik ordena dezakete, sakratuaren eta eskatologikoaren
artean ibiliz. Gorputza, figura femeninoa eta paisaiako elementuak
aztertzen dituzte, esate baterako, ura, lurra eta zerua; guztiak ere,
presente hemen. 2013az geroztik, argazki eta marrazki serieak egiten
ditu, non desegokitasunaren ideia deuseztatuta gelditzen den: forma
inperfektuen gainean —zenbaitetan, latzak— proiektatzen du begirada,
eta gai da balio estetiko handiko irudi gisa erreskatatzeko halakoak.

2021ean eskuratua



BBKateak erakusketa-proposamenaren
helburua da bildumari narratiba berriak
ematea, museoaren handitze proiektuko

lanek iraun bitartean. Aldizka eguneratuko den
aurkezpen-programa dinamiko baten bitartez,
eraikin zaharreko areto bakoitzak bi artistaren
eta haien lanen espero gabeko aurrez aurreko
bat erakutsiko digute; denboran edo/eta jatorri
kultural edo geografikoan urrunekoak izan
daitezkeen izenak izango dira; horrela, arteari
buruzko ikuspegi eraldatzailea eta eraikitzen ari
dena iradokiko da. Modu horretan, museoaren
metamorfosia islatuko da etengabe aldatzen
ari den bilduma batean.

Programa Hamahiru Centaurusera lanak
abiaraziko du; Sergio Prego artistaren
eskultura-proiektua da, aretoak hustetik sortua.



